BIBLE BAPTIST CHURCH

MAPHUNZIRO OYAMBA A BAIBULO

PHUNZIRO LACHIWIRI

CHITETEZO CHOSATHA
MULI NDI MBALI ZITATU

Phunziro lino lifotokoza m’mene mwana wa Mulungu analandirira moyo wosatha ndiponso sadzataya chipulumutso chake.  Koma tisanaphunzire za zinthuzi, tifunika kuona m’Baibulo zinthu zimene zinachitika kwa ife pamene tinapulumutsidwa.

Mu 1 Atesalonika 5:23, Paulo anati, “Ndipo Mulungu wa mtendere yekha ayeretse inu konse konse; ndipo mzimu wanu ndi moyo wanu ndi thupi lanu zisungidwe zamphumphu, zopanda cirema pa kudza kwace kwa Ambuye wathu Yesu Kristu.”  Momveka, ndimeyi imaonetsa kuti munthu ali ndi mbali zitatu.  Aliyense ali ndi thupi, moyo, ndi mzimu.  Choonadi ichi chingapezeke mu Genesis 1:26.  Baibulo limati apo, “Ndipo anati Mulungu, Tipange munthu m’chifanizo chathu, monga mwa chikhalidwe chathu…” Mau amenewo anakwaniritsidwa mu Genesis 2:7, “Ndipo Yehova Mulungu anaumba munthu ndi dothi lapansi (thupi), nauzira mpweya wa moyo m’mphuno mwake (mzimu); munthuyo nakhala wamoyo (moyo).”  Munthu ali yense ali ndi mbali zitatu chifukwa Mulungu ali ndi mbali zitatu.  Baibulo limati mu 1 Yohane 5:7, “Pali atatu omapereka umboni kumwamba, Atate, Mau, ndi Mzimu Woyera: ndipo atatu awa ndi amodzi.”  Kumbukira, tinapangidwa m’chifanizo cha Mulungu!  Mulungu ali ndi thupi (Yesu), moyo (Mulungu Atate), ndi mzimu (Mzimu Woyera).  

Ukufunika kudziwa kuti moyo wako ndiye iwe weni weni.  Choonadi ichi chingazindikirike mu Yobu 10:11.  Ndimeyo imati, “Munandibveka khungu ndi mnofu, ndi kundilumikiza mafupa ndi mitsempha.”  Khungu lathu ndi chophimba cha moyo wathu.  Mwina ungathe kutchula khungu lathu kuti ndilo zovala za moyo wathu.  Ukamabvala m’mawa, zovala zako zimatenga maonekedwe a thupi lako.  Mulungu ataika khungu lathu pa ifeyo, linatenga maonekedwe a moyo wathu.  Makanda akamalowa mu dzikoli lapansi, matupi awo ndi moyo wawo zimaphatikizidwa.  Kumbukira, zinthu izo (thupi ndi moyo) si zili chimodzimodzi, komatu zili pamodzi basi.  Mu Levitiko 5:2, Baibulo limati, “Kapena ngati moyo ukhudza chili chonse chodetsa…”  Chimene ndikufuna iwe kuzindikira ndi chakuti moyo ungathe kukhudza chinthu china.  Momveka, ndi thupi la munthu limene limakhudza chinthu chodetsa, koma chifukwa thupi la munthu limaphatikizidwa ndi moyo wake, chifukwa chake chinthu chodetsecho chimawerengedwera moyo wa munthu.

NDONDOMEKO YA CHIYANJANITSO

Munthu akayesedwa wolungama, machitidwe auzimu amachitika. (Akolose 2:12) Ngati munthu wayesedwa wolungama, ndi kuti zolakwa zake zonse zachotsedwera iye.  Tsopano, chifukwa zolakwa zake zonse zapita, Mulungu ananene mu choonadi, “Uyu ndiye wolungama.”  M’menemo, wayesedwa wolungama.  Koma, Mulungu asanakhoze kulengeza chonchi za iwe, ayenera kuchitira iweyo zinthu zina.   Moyo wako unapulumutsidwa, mzimu wako unabadwa mwatsopano, ndi thupi lako linapachikidwa.  Tsopano, tiphunzire chili chonse cha zimenezi.

MOYO

Palibe chikaiko, ndondomeko ya chiyanjanitso ndi yodabwitsa ndithu.  Ndondomekoyo imayamba ndi moyo wako.  Kumbukira kuti mu Chipangano Chake ndiponso ngakhale m’masiku anowa osokera onse amagawirana chochitika chomwecho.  Thupi ndi moyo zawo zili zophatikizana.  Koma, mu Chipangano Chatsopano, munthu akalandira Yesu Kristu kukhala Mpulumutsi wake, thupi ndi moyo zimalekanitsidwa.  Akolose 2:11 amati, “Amenenso munadulidwa mwa Iye ndi mdulidwe wosachitika ndi manja, m’mabvulidwe a thupi la uchimo, mu mdulidwe wa Kristu.”  Utalandira Yesu Kristu kukhala Mpulumutsi wako, mwadzidzidzi unadulidwa. (Akolose 2:12) Mdulidwe umenewu suli wathupi iai, koma ndi mdulidwe wauzimu.  Timanena mdulidwe “wauzimu” chifukwa kudula kumeneko kumachitika kopanda manja.  Ntchito imeneyi sili yathupi, koma ndi ntchito ya Mzimu Woyera m’kati mwa thupi la wokhulupirira.  Mdulidwe uwu unalekanitsa thupi ndi moyo kuti tsopano, ziwirizo sizili zophatikizana.

Pamene moyo walekana kuchokera ku thupi, kenaka moyo umatsukidwa m’mwazi wa Yesu Kristu.  Pali ndime zambiri zimene zimatsimikiza ichi, chifukwa chake, tenga nthawi kuwerenga ndimezi: Aroma 5:9, 1 Akorinto 6:11, Chibvumbulutso 1:5, Tito 3:5, 1 Yohane 1:7.  Pamene moyo wa munthu umatsukidwa m’mwazi wa Yesu, kenaka umamatidwa ndi Mzimu Woyera.  Ungathe kuona izi momveka bwino powerenga Aefeso 4:30, “Ndipo musamvetse chisoni Mzimu Woyera wa Mulungu, amene munasindikizidwa chizindikiro mwa Iye (kapena mu Chizungu “...munamatidwa ndi Iye...”), kufikira tsiku la maomboledwe.”  Choonadi ichi  chingaonekenso mu Aefeso 1:12,13 ndiponso 2 Akorinto 1:22.  Sitili omatidwa mpaka nthawi imene tidzachimwanso, iai.  Tili omatidwa mpaka tsiku la maomboledwe.  Tsiku ili ndi tsiku limene Yesu Kristu adzabwera m’mitambo kukwatula okhulupirira onse kuchokera ku dziko lapansi. (Aroma 8:23-25)  Mulungu amamata miyoyo ya okhulupirira kuti ngakhale ngati wopulumutsidwa achimwa, chimo ilo siliwerengedwera moyo wa munthu uja.  Baibulo limati mu Aroma 4:8, “Wodala munthu amene Mulungu samwerengera uchimo.”  Zonse za izi zimene ndangofotokoza zimatchedwa “chipulumutso”.  Mbali ya munthu imene imapulumutsidwa ndi moyo wake. (1 Petro 1:9)
MZIMU

Chipulumutso cha moyo wathu ndi chodabwitsa ndithu, komanso Mulungu anatichitira zinthu zina pamene tinalandira Yesu Kristu.  Miyoyo yathu inapulumutsidwa, koma mizimu yathu imabadwa mwatsopano.  Yesu anati, “Chobadwa m’thupi chikhala thupi, ndipo chobadwa mwa Mzimu, chikhala mzimu.” (Yohane 3:6)  Titachimwa nthawi yoyamba, mizimu yathu inafa.  (Aroma 7:8-9)  Chifukwa chake Baibulo limati mu Aefeso 2:1, “Ndipo inu, anakupatsani moyo, pokhala munali akufa ndi zolakwa, ndi zochima zanu.”  Mizimu yathu inali yakufa, ndipo chikufwa chake tinafunika moyo watsopano.  Tsono, titalandira Yesu Kristu, anatipatsa moyo watsopano.  Yesu anati mu Yohane 10:10, “…Ndadza Ine kuti akhale ndi moyo, ndi kukhala nawo wochuruka.”  Sitinalandira moyo watsopano basi, koma tinalandira moyo wosatha.  Koma funso labwino ndi loti, “Ambuye anandipatsa moyo wosatha bwanji?”  Timawerenga mu malembo kuti mzimu wa wokhulupirira waphatikizidwa ndi Ambuye.  Baibulo limati mu 1 Akorinto 6:17, “Koma iye wophatikidwa ndi Ambuye ali mzimu umodzi.”  Tingaonenso choonadichi mu Akolose 2:13, “Ndipo inu, pokhala akufa m’zolakwa ndi kusadulidwa kwa thupi lanu, anakupatsani moyo pamodzi ndi Iye, m’mene adatikhululukira ife zolakwa zonse.”  Tsopano chifukwa unaphatikizidwa ndi Ambuye, ndi kutanthauza kuti iweyo ndi Yesu Kristu...mukugawirana moyo. Popeza Yesu Kristu adzakhala ndi moyo kwamuyaya, iwenso udzakhala nawo kwamuyaya. Chimenechi ndi chifukwa chake obadwa mwatsopano anganene kuti amadziwa popanda chikaiko kuti ali ndi moyo wosatha. (1 Yohane 5:13)  Tsono, wina akalandira Ambuye Yesu Kristu kukhala Mpulumutsi wake, thupi lake lilekanitsidwa ndi moyo wake, moyo wake upulumutsidwa, ndiponso mzimu wake ukhala ndi moyo wosatha kapena tinganene kuti ubadwa mwatsopano.

Timapeza dalitso lina mu 1 Yohane 3:9.  Baibulo limati apo, “Yense wobadwa kuchokera mwa Mulungu sachita chimo, chifukwa m;beu yace ikhala mwa iye; ndipo sakhoza kuchimwa, popeza wabadwa kuchokera mwa Mulungu.”  Kapena wasokonezeka pang’ono chifukwa cha ndime iyi.  Usadandaule...tisanthula pamodzi ndimeyi.  Ungazindikire momveka kuti Yohane analemba ngati uli wobadwa mwa Mulungu, suchita chimo...ngakhale sungachimwe chifukwa unabadwanso.  Funso, kodi mbali ya munthu imene imabadwa mwatsopano ndi yiti?  Yesu Kristu anati mu Yohane 3:6, mizimu yathu imabadwa mwatsopano.  Choncho, chifukwa mzimu ndi mbali imene inabadwa mwatsopano, timadziwa kuti MIZIMU yathu singachimwe chifukwa inabadwa kuchokera mwa Mulungu.  Zindikiranso mu ndime iyi Yohane analemba, “…chifukwa mbeu yake imakhala MWA iye…”  Mbeu ya Mulungu simaikidwa panja pa munthu; imaikidwa m’kati mwa munthu!  Chifukwa chake mbali yako imene sikhoza kuchimwa ndi yopezeka m’kati mwako.  Koma usaiwale kuti pali mbali yina ya iwe imene ikhozabe kuchimwa, ngakhale utabadwa mwatsopanso.  Tikambe za  mbali yoipayo panopa.

THUPI

Tasanthula za moyo wa munthu ndiponso mzimu wake, koma tsopano tikufunika kukamba za zinthu zimene zimachitika ku thupi.  Baibulo limati mu Aroma 6:6, “Podziwa ichi, kuti umunthu wathu wakale unapachikidwa pamodzi ndi Iye, kuti thupilo la uchimo likaonongedwe, kuti ife tisakhalenso akapolo a uchimo.”  Paulo anati mu malo ena, “Ndinapachikidwa ndi Kristu: koma ndili ndi moyo; wosatinso ine ai, koma Kristu ali ndi moyo mwa ine; koma moyo umene ndili nawo tsopano m’thupi, ndili nawo m’chikhulupiriro cha Mwana wa Mulungu, amene anandikonda, nadzipereka yekha chifukwa cha ine.” (Agalatiya 2:20)  Mau a Mulungu ndi omveka kwambiri pakunena kuti thupi lathu ndi lakufa. (Uonenso Akolose 3:3)  Momveka, thupi la Paulo silinapachikidwe pamtanda peni peni, koma anadziwa kuti m’maso a Mulungu, thupi lake la uchimo linali lakufa.  Kumbukira, tikugwira ntchito ndi zinthu zauzimu, zimene zinachitidwa popanda manja.  Tsono kapena sitingaone zimenezo ndi maso athu, koma zimakhalabe zoona ndithu.  Mu Aroma 6, Paulo anatiuza kuti umunthu wathu wakale ndi wopachikidwa, Paulo anati, “Chotero inunso, mudziwerengere inu nokha ofafa ku uchimo, koma amoyo kwa Mulungu mwa Kristu Yesu.”  Paulo akulangiza onse kuti chifukwa thupi linafa kale...linapachikidwa kale, tsopano tidzikumbutsa tokha tsiku ndi tsiku za choonadi chimenecho.  Tiyenera kudziuza tokha, “Sitingapange zokhumba zanga chifukwa tili akufa.  Tikondweretse Mulungu m’malo mwake!”  Tsono, ndi zoona, ukuphunzitsidwa ndi zozama zina, koma tsopano chifukwa wadziwa kuti thupi linapachikidwa kale, ungagwilitse ntchito nzeruyo yoti uyende bwino bwino ndi Ambuye.

Taona kuchokera ku Baibulo kuti thupi ndi lakufa.  Koma malembo amaphunzitsanso kuti uchimo umakhala m’kati mwa thupi lathu ngakhale titapulumutsidwa.  Paulo, atapulumutsidwa analemba ichi mu Aroma 7:18 ndi 20, “Pakuti ndidziwa kuti m’kati mwanga, ndiko m’thupi langa, simukhala chinthu chabwino: pakuti kufuna ndiri nako, koma kuchita chabwino sindikupeza.”...“Koma ngati ndichita chimene sindichifuna, si ndinenso amene ndichichita, koma uchimo wakukhalabe m’kati mwanga ndiwo.”  Chifukwa cha mavesi amenewa, tingazindikire kuti anthu onse a pa dziko lapansi akhoza kuchita zochimwa zomwezo, kaya opulumutsidwa kapena osapulumutsidwa.  Ungafunse, “Kodi opulumutsidwa akhoza kupanga zochimwa zonga osokera?”  Inde!  Chifukwa anthu onse amakhala ndi chibadwidwe choipa m’matupi awo.  Udzaona machenjezo ambiri m’Chipangano Chatsopano kwa Akristu kuti ayende ndi Mzimu osati monga mwa thupi. (Agalatiya 5:16) Ngati munthu ayenda monga mwa thupi, akumvera chibadwidwe cha uchimo chimene chimakhalabe m’kati mwa thupi lake.  Pakugonjera thupi pangabweretse mavuto ambiri, ngakhale imfa. (Uone Aroma 8:13)
Uchimo ukhoza kuononga mayendedwe a Mkristu ndithu, koma sungathe kupangitsa Mkristu kutaya chipulumutso chake.  Kapena ukufunsa, “Kodi ndi kotero?”  Kumbukira taona mu Aroma 4:8 kuti Mulungu sawerengera wopulumutsidwa tchimo.  Moyo wako unalekanitsidwa ndi thupi lako, unatsukidwa m’mwazi wa Yesu, kenaka unamatidwa ndi Mzimu wa Mulungu.  Chifukwa chake, palibe chimo limene lingathe kudetsa moyo wako!  Ngakhale thupi lako, m’mene uchimo umakhalamo, likalakwa, cholakwa chimeneco sichidzawerengedwera moyo wako, chifukwa thupi  ndi moyo zako si zili zophatikizana tsopano!  Zonsezi zimachirikiza mau a Petro akuti, “musungidwa ndi mphamvu ya Mulungu” mu 1 Petro 1:5.
NDIME ZOTSIMIKIZA CHITETEZO CHOSATHA

Tasanthula kale zimene zimachitika kwa munthu atalandira Kristu kukhala Mpulumutsi wake.  Taonanso kuti munthu, atabadwa mwatsopano, sakhoza kutaya chipulumutso chake.  Tsopano, ndifuna kupereka ndime zina zimene zimatsimikiza chitetezo chosatha. 

(Yohane 6:37) Chinthu chonse chimene anandipatsa Ine Atate chidzadza kwa Ine; ndipo wakudza kwa Ine sindidzamtaya iye kunja.”  Yesu sananene, “...ndipo wakudza kwa Ine sindidzamtaya iye kunja...koma ngati wachimwa, atayika ndithu...”  Yesu sananene kotero!  Yesu anati palibe chinthu chili chonse chimene ungachichite choti akutaye iwe. Tsopano chifukwa uli mu banja lake, Atate wa kumwamba sadzakutaya iwe konse.  Choonadi chomwecho chingawerengedwe mu Ahebri 13:5, “...pakuti Iye anati, Sindidzakusiya konse, kungakhale kukutaya, sindidzakutaya ndithu.”  Mulungu sanaike liu la “ngati” mu mavesi awa.  Nthawi zonse, posatengera machitidwe athu, Yesu Kristu sadzatisiya kapena kutitaya ife kunja.  Ngati uchimwa, utaya chiyanjano chako ndi Atate, koma osati chipulumutso chako.

(Yohane 10:27-28) “Nkhosa zanga zimva mau anga, ndipo Ine ndizizindikira, ndipo zinditsata Ine.  Ndipo Ine ndizipatsa moyo wosatha; ndipo sizidzaonongeka ku nthawi yonse, ndipo palibe munthu adzazikwatula m’dzanja langa.”  Ngati ndiwe wopulumutsidwa, ndi kuti ndiwe imodzi ya nkhosa za Mulungu.  Yesu anati azipatsa nkhosa zake moyo wosatha.  Kodi unalandira moyo wosatha bwanji?  Unaulandira pakutenga mphatso yaulere ya Mulungu imene inalipiridwa pa mtanda wa Kalvari (Aroma 6:23).  Pamene unalandira Yesu Kristu kukhala Mpulumutsi wako, unalandiranso moyo wosatha mu nthawi yomweyo.  Chifukwa uli nawo moyo wosatha tsopano, ndi kutinso uli ndi lonjezo lina lopezeka mu ndime 28.  Yesu anati, “...sizidzaonongeka, ndipo palibe munthu adzazikwatula m’dzanja langa.”  Sungamwalire ndi kupita ku Gehena chifukwa ngati ukadapanga choncho, ndi kuti Yesu akadakhala wonama!  Tonseli tadziwa kuti Yesu sanganame, choncho usadandaule za kuonongeka ku Gehena...sizingatheke!  Ndiponso, usaiwale kuti Yesu ananena palibe munthu adzakukwatula iwe m’dzanja lake.  Ndi kuti iweyo, kapena munthu wina ali yense, sakhoza kuchotsa iwe m’dzanja la Yesu Kristu.  Ngakhale Mkristu agwa, apezekebe m’dzanja la Yesu Kristu.  Palibe chinthu chimene chingasinthe chochitikacho!

(Aroma 8:38-39) “Pakuti ndakopeka mtima kuti ngakhale imfa, ngakhale moyo, ngakhale angelo, ngakhale maufumu, ngakhale zinthu ziripo, ngakhale zirinkudza, ngakhale zimphamvu, ngakhale utali, ngakhale kuya, ngakhale cholengedwe china chiri chonse, sichingadzakhoze kutisiyanitsa ife ndi chikondi cha Mulungu, chimene chili mwa Kristu Yesu Ambuye wathu.”  Zindikira kwambiri kuti Paulo anatchula kuti zinthu ziripo kapena zirinkudza (zinthu zimene ukuzichita tsopano kapena zimene udzazichita kutsogolo) sizingasiyanitse iwe ndi chikondi cha Mulungu.  Ndisindikenso apa kuti Mkristu angavutsidwe kwambiri ngati machimo ali m’moyo mwake, koma palibe kanthu kamodzi kamene kangasiyanitse mzimu wako ndi Yesu Kristu.  Chifukwa unapulumutsidwa, ndi kuti ndiwe chiwalo cha thupi la Yesu Kristu (Aefeso 5:30).  Ngati ukadasiyanitsidwa ndi Yesu Kristu, ndi kuti chiwalo chimodzi cha thupi lake chikadadulidwa ndi kutayika!  Tadziwa kuti sichingatheke, potero tadziwa kuti chitetezo chilipo.  

(2 Timoteo 2:13) “Ngati tikhala osakhulupirika, Iyeyu akhala wokhulupirika; pakuti sakhoza kudzikana yekha.”  Ambiri amafunsa, “Kodi nanga ngati Mkristu waleka kukhulupirira mwa Mulungu, adzakhalabe wopulumutsidwa?”  Yankho ndi lomveka mu ndime iyi.  Ngakhale wobadwa mwatsopano waleka kukhulupirira mwa Mulungu, Mulungu yekha adzakhala wokhulupirika.  Ndi kuti adzakumbukira malonjezo ake  Kumbukira, sanganame!!!  Ayenera kukwaniritsa malonjezo ake onse.  Mu 1 Yohane 2:25, ungaone kuti Mulungu analonjeza moyo wosatha.  Utapulumutsidwa, unalandira lonjezolo.  Posatengera kuti udzachimwa, udzagwa, kapena ngakhale udzaleka kukhulupirira mwa Mulungu, adzakwaniritsabe lonjezo lake la kwa iwe.  Choonadi chimenechi ndi chofunikira kwambiri choti Mulungu sanganame.  Ndi chofunikira nthawi zonse, koma makamaka pamene ukuphunzira za chitetezo chosatha.

ZIPHUNZITSO ZOTSIMIKIZA CHITETEZO CHOSATHA

Mu Chipangano Chatsopano, ungapeze mavesi ambiri amene amatsimikiza chitetezo chosatha.  Koma panopa, ndifuna kusanthula ziphunzitso ziwiri zimene zimaonetsanso momveka kuti wopulumutsidwa adzakhala wopulumutsidwa nthawi zonse.  Ziphunzitso izi ndizo Mpando Wakuweruza wa Kristu ndi Mwana wa Mulungu.
MPANDO WA KUWERUZA WA KRISTU

Imodzi ya njira zabwino kwambiri yoti tingatsimikize chitetezo chosatha ndi yopezeka mu 1 Akorinto 3:11-15.  Mavesi amenewa amalankhula za chinthu chimene Baibulo limatcha mpando wa kuweruza wa Kristu. (2 Akorinto 5:10 ndi Aroma 14:10) Chiweruziro chimenechi chimakhudza Akristu basi.  Ngati munthu sali wobadwa mwatsopano, adzaweruzidwa pa chiweruziro chotchedwa “mpando wachifumu waukulu woyera”, chopezeka mu Chibvumbulutso 20:11-15.  Koma mpando woweruza wa Kristu uli wa kwa Akristu okha basi! 

Atapulumutsidwa munthu, maziko amangidwa m’moyo wake.  Mazikowo ndi Yesu Kristu.  Tsiku lili lonse atapulumutsidwa, munthuyo akumanga pa maziko ake.  Mu mavesi awa, ntchito zabwino zili zofanana ndi golidi, siliva, ndi miyala ya mtengo wace.  Ntchito zoipa ndi zofanana ndi mtengo, maudzu, dziputu. (ndime 12)  Pa chiweruziro cha Akristu, ntchito zonse za opulumutsidwa onse zidzayesedwa.  Tsiku lina, zinthu zonse zimene tinapanga titapulumutsidwa zidzabweretsedwa pamaso pathu.  Kenaka, Yesu Kristu adzayesa ntchito zathu ndi moto. (ndime 13)  Ngati tinapanga zina zabwino titapulumutsidwa, (ndiponso tinali ndi cholinga choongoka m’mtima pamene tinazichita), ndi kuti zabwinozo sizidzapsa m’moto uja.  Zindikira kuti golide, siliva, ndi miyala ya mtengo wapatali sizinganyeke.  Koma, ngati tinapanga zinthu zina zoipa titapulumutsidwa, ndi kuti zinthuzo sizidzakhala m’moto uja, zidzatenthedwa ndithu.  Zindikiranso kuti mtengo, maudzu, ndi dziputu zimapsa  m’moto!  Mu ndime 14, pa nthawi ija, ngati tidzakhala ndi zinthu zotsala zina, tidzalandira mphotho.  Komanso, mu ndime 15, tione kuti ngati munthu adzakhala ndi zinthu zootchedwa zina, “zidzaonongeka zace; koma iye yekha adzapulumutsidwa...” 

Ngati Mkristu afuna kulandira mphotho akafikira kumwamba, ndi kuti atumikire Yesu Kristu kwambiri tsopano mu nthawi yake ya pansi pano.  Ngati Mkristuyo adzalephera kutumikira Ambuye Yesu, adzapitabe kumwamba...adzakhalabe wopulumutsidwa, koma adzachititsidwa manyazi akuru ndipo adzasowa mphotho zakumwamba.  Ku mpando woweruza wa Kristu, NTCHITO za Mkristu zinganyeke, koma Mkristu yekha sangakhuzidwe ndi moto!

MWANA WA MULUNGU

Chifukwa tinabadwa mwatsopano, tili mbali ya banja la Mulungu.  Ndiye Atate wathu wa kumwamba ndipo ndife ana ake.  Ndigwilitsa ntchito chitsanzo choti iweyo, ngati mwana wa Mulungu, ungatonthozedwe.  Tinene kuti ndine atate. Ndili ndi mwana.  Monga ana onse, mwananganso adzachimwa.  Koma, chifukwa ndifuna kukhala atate wabwino, ndipo ndifuna mwana wanga kukulu kuti akhale munthu wabwino, ndidzamlanga iye pamene sadzamvera.  Ndiyenera kukwapula iye chifukwa ndimamkonda.  Kumbukiranso, kapena mwana wanga sanandimvere, akhalabe mwana wanga!  Posatengera kuti achita zabwino kapena zoipa, mwanayo adzakhala wanga nthawi zonse.

Chimodzimodzi ndi Atate wathu wa kumwamba.  Ndiye Atate abwino kwambiri koposa aliyense.  Tsono, ana ake akachimwa, adzawakwapula.  Baibulo limati mu Ahebri 12:6, “Pakuti iye amene Ambuye amkonda amlanga, nakwapula mwana ali yense amlandira.”  Kukwapula ana ndi njira ya Baibulo yakuphunzitsa ana ako m’njira ya Ambuye.  Kumbukira, posasamalira zimene mwana adzachita, adzakhalabe mbali ya banja lake.  Ngati m’modzi wa ana a Mulungu adzachimwa, Mulungu sadzataya mwanayo kunja kwa banja lake.  Adzakhala Atate wako nthawi zonse, ndiponso udzakhala mwana wake nthawi zonse.  Palibe zinthu zimene zingasinthe chochitikacho.  Yesu anati mu Yohane 6:37, “Onse amene Atate andipatsa adzabwera kwa ine; ndipo aliyense amene adzabwera kwa ine sindidzamtaya kunja.”

Mkristu akachimwa, kudzakhudza chiyanjano chake ndi Atate wake, koma osati chipulumutso chake.  Lingaliranso za chifaniziro pakati pa atate ndi mwana wake.  Mwana akalakwa, bambo uja adzakwiya.  Chifukwa chake atate ndi mwana uja adzasowa chiyanjano.  Koma, mwana uja akabwera kwa atate wake kuti apepese, chiyanjano chawo chibweranso ndithu.  Chimodzimodzi ndi Atate wathu wa kumwamba.  Yohane amati, “Ngati tibvomereza machimo athu, ali wokhulupirika ndi wolungama Iye, kuti atikhululukira machimo athu, ndi kutisambitsa kutichotsera chosalungama chili chonse.” (1 Yohane 1:9)  Ana a Mulungu akachimwa, sakhoza kukondwera ndi chiyanjano ndi Atate wathu.  Koma, ngati tidzichepetsa tokha ndi kubvomereza machimo athu kwa Mulungu, kenaka tidzapezanso chiyanjano chabwino m’mayendedwe athu ndi Atate wa kumwamba.  

